
OKUMUMETHWEKO 



1. ISINGENISO 

NJENGOBA amalungelo wenkolo avikelwa ziinGaba 15 no-31 zomThethosisekelo 
weRephabhulikhi yeSewula Afrika ka-1996. 

(i) IsiGaba 15(1) sithi: Omunye nomunye umuntu unelungelo letjhaphuluko 
kanyembeza, ikolo, ukucabanga, ikolelo begodu nokuveza umbono. 

(ii) IsiGaba 31(1) sithi: Abantu bomphakathi abakhambisanako ngokwamasiko, 
ikolo nelimi angeze badinywa ilungelo, nabanye abantu bomphakathi lowo, 
loku— (a) ukuthabela isiko labo, benze ikolo yabo bebasebenzise ilimi labo, 
begodu (b) nokusungula, kokuhlangana nokuraga iinhlangano zamasiko, ikolo 
nezamalimi, nezinye iinjamiso zomphakathi.  

NJENGOBA, iKhomitjhana Yokuthuthukisa Nokuvikela Amalungelo Wemiphakathi 
yamaSiko, Yeenkolo nn amaLimi (iKhomitjhana ye-CRL) isungule iKomidi 
ngokwemibandela yesiGaba 22 somThetho 19 ka-2002. IKomidi lesiGaba 22 lomKhakha 
wamaKrestu lisungulelwe ukufeza umsebenzi eliwunikwe wona, ukubeka amazinga 
wokuphathwa kuhle kwamasonto nabantu nangenca yabantu, kanye nokukhuthaza 
nokusekela iimiso zomThethosisekelo weRephabhulikhi yeSewula Afrika nemiTlolo 
eCwengileko, lapho uMpostoli uPitrosi athathwa njengesibonelo ku-1 Pitrosi 5:2–3. 

"Yelusani umhlambi kaZimu eniwunikelweko, niwulondoloze 
kungasikho ngombana nikatelekile, kodwana ngokuzithandela 
njengombana uZimu afuna; kungabi kukufuna inzuzo engakafaneli, 
kodwana ngokuzimisela ukukhonza; ningabusi phezu kwalabo 
enibaphathisiweko, kodwana nibe ziibonelo ezihle emhlambini." 

 

NJENGOBA izakhamuzi zeRephabhulikhi yeSewula Afrika zihlukahlukeneko 
ngokwamasiko, amalimi, iinkolelo kanye nemikhuba yeenkolo, begodu zivikelwe 
ngokupheleleko lilungelo lomThethosisekelo wenkululeko yenkolo, yekolelo neyombono. 

NAPHEZU kwalokho, kunombono wokuthi umThetho okhona nje awukaneli ukulwisana 
nazo zoke iindlela zobulelesi nokuhlukunyezwa okwenzeka emasontweni. 

NAPHEZU kwalokho, nanyana ngiliphi ihlelo lokulawula umKhakha wamaKrestu, 
kuhlanganise nokuzilawula, lithathwa njengesithuso esisetjenziselwa ukwesabisa 
abantu nokwakha umbono omumbi ngeKomidi lesiGaba 22. 

NGAKHO-KE, lolu Hlaka Lokuzilawula lomKhakha WamaKrestu eRephabhulikhi 
yeSewula Afrika lukhutjhwa ngaphasi komThethosisekelo kanye nomThetho 
weKhomitjhana Yokuthuthukisa Nokuvikela Amalungelo Wemiphakathi YamaSiko, 
Yeenkolo NamaLimi ka-2002 (UmThetho 19 ka-2002). Lolu hlaka luhloselwe 
ukusebenzisa ummoya nehloso zomThetho lo, khulukhulu ngokuphathelene 
nokunqophisa indlela amasonto asebenza ngayo, ukuziphatha kwabaholi bawo 



namalunga, kanye nokuqinisekisa ukuvikelwa okwaneleko kwamaLungelo Wabantu. 
Lolu hlaka lunalezi iingcenye ezilandelako: Isendlalelo, Isitatimende Senkinga, 
Iinkambiso Eziqondisako, Iinsika ezibalulekileko Zohlaka, Imihlahlandlela YeKhodi 
Yokuziphatha, Isitatimende Sokusekela, na Isiphetho 

2. ISENDLALELO 

2.1 IKhomitjhana ye-CRL, ngokwemibandela yesiGaba 22 somThetho weKhomitjhana 
Yokuthuthukisa Nokuvikela Amalungelo Wemiphakathi YamaSiko, Yeenkolo NamaLimi 
ka-2002 (UmThetho 19 ka-2002), yasungula iKomidi Esebenza kwesikhatjhana 
lomKhakha wamaKrestu, elakhiwe bajameli beenhlangano ezikulu ezijamele umKhakha 
wamaKrestu. 

2.2 IKomidi lesiGaba 22 liyazi begodu liyayamukela umbiko weKhomitjhana ye-CRL 
omayelana nokuhlukunyezwa okwenzeka emasontweni, owathulwa ePalamende 
ngomnyaka ka-2017. Libuye litjheje iincumo zeKomidi ePalamende ngo-2018, ezenza 
bona ekusungulweni kweKomidi lesiGaba 22 kanye nomhlangano wokubonisana 
weliZwe owabanjwa ngomnyaka ka-2019. 

2.3 IKomidi lesiGaba 22 linomsebenzi wokubonisana nayo yoke imikhakha yamaKrestu 
neenhlangano kiyo yoke iSewula Afrika ngokuphathelene nokuthuthukiswa komthetho 
ozokwenza lokhu okulandelako: 

(a) Ukusungulwa KomKhandlu WomKhakha WamaKrestu Wezokuziphatha 
Nokuziphendulela, ofanele woke amasonto namahlelo wamaKrestu. 

(b) Ukutloliswa (Registration) kweenhlangano zomKhakha wamaKrestu ngokuya 
ngeenhlelo neenkolo ezihlukahlukeneko. 

(c) Ukutloliswa (Registration) kwabakhambeli bomKhakha wamaKrestu ngokuya 
ngeenhlelo neenkolo ezihlukahlukeneko. 

(d) Ukuthuthukiswa kwekhodi yokuziphatha nezokuziphatha yabo boke 
abasebenza emKhakheni wamaKrestu. 

3. ISITATIMENDE SENKINGA 

3.1 Nanyana kwamukelwa bona kunokuhlukana kwamabandla okusekelwe emibonweni 
okuhlukahlukeneko kodwana okwamukelekako kwemitlolo eCwengileko, amanye 
amabandla asebenzisa umehluko lo ukunyefula nokwehlisa isithunzi samanye. Lokhu 
kubangela bona isonto lingakhulumi ngelizwi linye ekulweni nokuziphatha 
okungakafaneli nokunganasimilo. 

3.2 Ukuphikisana nokuzilawula kweenhlangano zamasonto kubangelwa kukungazwisisi 
kuhle amalungelo womThethosisekelo weSewula Afrika anikela abantu kanye 
namaqhema ilungelo lokuzihlanganisa ngokuzithandela ngokuya ngekolo neenkolelo 



zabo. Lokhu kusetjenziswa ukulahla abakholwa ngokuthi uMbuso ufuna ukulawula 
iinkolo ngendlela engakasekelwa mThethosisekelo. 

3.3 Ukungabikho kwamazinga nemithetho yokugunyazwa kweenhlangano kwenza kube 
budisi bona amasonto afumane indlela efanako yokutjheja imiraro yokuziphatha 
neyokulawula emKhakheni wamaKrestu. 

3.4 Ukungabikho kokulawulwa kwenza kusunguleke amasonto ngaphandle kwemigomo 
efaneleko, okubeka engozini ipilo yomoya wezakhamuzi kanye nokuzinza komnotho 
welizwe ngokusebenzisa iimali ngendlela engekho emthethweni kanye nokusetjenziswa 
kwezinto ezilimazako. 

3.5 Kunomkhuba okhulako wokuphendula amasonto abe mabhizinisi esikhundleni 
sokuhlangabezana neendingo zomoya zabantu. 

3.6 Abantu abangazivikela lula, khulukhulu abatlhagako, abantu abaphila 
nokukhubazeka nalabo abaphethwe kurhwalaphala okungapheliko, bayahlukunyezwa 
ngokubathembisa ukuphiliswa nokuphumelela. 

3.7 Ukuhlukunyezwa kwamalunga webandla kuragela phambili, lapho amanye 
bakatelelwa ukudla namkha ukusela izinto eziyingozi, iinlwana ezingakahlanjwa namkha 
ezinye izinto ezingadliwako egameni lokuphiliswa nokukhululwa. 

3.8 Ukungabekezelelani ngeenkolo, ukubandlululana okungakafaneli 
nokungahloniphani ukwehluka kwabantu sekuyinto ejayelekileko. Ezinye iinhlangano 
zamaKrestu sezijayele ukungahloniphi amanye amasonto ngenhloso yokudosa 
amalunga wawo, kanti ezinye zibandlulula iinqhema ezithileko zabantu ngesisekelo 
sokulunga kwabo ngenkolo. 

4. IMIGOMO EMIHLAHLANDLELA  

Leli Hlahla lisungulwe mphakathi yamaKrestu weSewula Afrika begodu lenzelwe wona. 
Umnqopho walo omkhulu kukukhuthaza isiko lokuvuleka, ukuziphendulela kanye 
noburholi obunokuziphatha okuhle ngaphakathi kweenhlangano zamaKrestu, ngalokho 
kuqiniswe ubufakazi bazo bokuziphatha nokwakhiwa kokuthembana komphakathi. Leli 
hlahla lakhiwe phezu kweenkambiso ezilandelako: 

Ukuzijamela okukhambisana Nokuziphendulela: Ukuhlonipha ukuzijamela 
kwefundiso yenkolo kanye nenkululeko yenkolo, ngesikhathi esifanako kube 
nokuzibophelela ngokuzithandela ekuzilawuleni okunokuziphatha okuhle. 

Ubuqotho: Ukusekela amazinga aphezulu wobuqotho, ukwethembeka 
nokuziphatha okuhle kiyo yoke imisebenzi. 

Ukuvuleka: Ukusebenza ngendlela evulekileko, etjhatjhalazi netjengisa 
ukwethembeka. 



Ukuziphendulela: Ukuzimisela ukuthwala umthwalo wezenzo zomuntu namkha 
zenhlangano phambi kwamalunga, abathintekako, umphakathi kanye 
neziphathimandla zombuso. 

Ukusebenzela Abanye: Ukuzibophelela ekuphakamiseni ipilo yamalunga kanye 
nokuthuthukisa umnotho nomphakathi weSewula Afrika. 

Ukucabangela Abanye: Ukuhlonipha nokwamukela iinhlangano zamaKrestu 
ezahlukahlukeneko, kungabinendaba ngobukhulu bazo, indawo ezikiyo, ubujamo 
bazo nezomnotho nezehlalakuhle, izinga lefundo lamalunga wazo, namkha 
indlela yazo yokukhonza, kungaba ngeyesintu namkha yesimanjemanje. 

5. IINSIKA EZIBALULEKILEKO ZOMHLAHLA 

Leli phahla lisekelwe eensikeni ezintathu ezihlobeneko, ezizi: Ukuphathwa 
Kwangaphakathi Nokuziphendulela, IKhodi Yokuziphatha Nokuziphatha 
Kobungcwethi, Ukuthobela Umthetho Nemithethomgomo 

5.1 UKUPHATHWA KWANGAPHAKATHI NOKUZIPHENDULELA 

Ukuqinisekisa ukuphathwa okuhle kwangaphakathi, yoke inhlangano yamaKrestu 
ehlanganyela kilewo Hlahla kufuze yamukele begodu isebenzise iindlela neenkambiso 
ezilandelako 

5.1.1 UmThethosisekelo 

5.1.1.1 Inhlangano yoke kufuze ibe nomThethosisekelo ozwisisekako, otlolwe phasi, 
otjhoko: iimphakamiso ezibalulekileko zenhlangano, indlela yokukhonza, umnqopho 
nombono wayo, iimfuneko zobulunga, isakhiwo soburholi nokuphathwa, indlela 
yokukhetha abarholi, imisebenzi neembopho zabo, ukuphathwa kwezeemali; 
kanyenemihlangano eqakathekileko ekufuze ibanjwe, njengomHlangano ’mkhulu 
wonyaka. 

5.1.1.2 UmThethosisekelo kufuze utjho tjhathjalazi iindlela zokukhetha nokususa 
abarholi kanye namalunga weenhlaka zokuphatha. 

5.1.1.3 Amasonto ayakhuthazwa ukuthuthukisa imigomo ekhambelana 
nomThethosisekelo wawo kanye nemikhuba yawo yokusebenza. 

5.1.2 UKUZIPHENDULELA KWEZEEMALI NOKUVULELEKA 

5.1.2.1 Imibiko yezeemali yonyaka: Iinhlangano kufuze zilungiselele iitatimende 
nemibiko yezeemali qobe mnyaka. 

5.1.2.2 Ukufuna kwebhajeti: Ihlahla eliphathako kufuze lifune ibhajeti, begodu nanyana 
ngikuphi ukuphambuka okukhulu kufuze kuhlathulula begodu kurekhodwe. 



5.1.2.3 Ukuvezwa Kwelwazi: Imibiko yomnyaka kufuze yenziwe itholakale eenhlakeni 
ezifaneleko. 

5.1.2.4 Ukuhlukaniswa Kwemisebenzi: Kufuze kuqinisekiswe bona akakho umuntu 
oyedwa olawula koke okuphathelene neentengo zezeemali. Isibonelo, umuntu ofuna 
ukubhendelwa akukafuzi kube nguye futhi orekhoda iinkhokhelo lezo. 

5.1.2.5 Ukuvezwa kweensetjenziswa zeemali: Yoke imithombo yemali engenako kufuze 
ivezwe ngokupheleleko. 

 

5.1.3 AMASONTO ASUNGULWE ZIIMPHATHIMANDLA ZANGAPHANDLE 
NEENHLANGANO 

5.1.3.1 Abasunguli kufuze babe nesikhundla esihle emazweni wabo kanye neSewula 
Afrika. Lokhu kutjho bona kufuze: babe nephasipoti esemthethweni, babe khona 
eSewula Afrika ngokusemthethweni, bangabi nerekhodi lobulelesi; begodu bathobele 
imithetho yentela kanye nezinye iimfuneko zomthetho. 

5.1.3.2 Izakhamuzi zamanye amazwe zingasungula amagatja eRephabhulikhini kuphela 
nangabe zinehlangano yamaKrestu eyamukelwako enarheni ezivela kiyo. 

5.1.3.3 Ihlahla eliphatha isonto lendawo kufuze libe nabanengi abaziinzakhamuzi 
zeSewula Afrika ukudlula izakhamuzi zamanye amazwe. 

 

5.2 IKHODI YOKUZIPHATHA NOKUZIPHATHA KOBUNGCWETHII 

5.2.1 Zoke iinhlangano kufuze isungule iKhodi Yokuziphatha Nokuziphatha 
Kobungcwethi, lapho boke abasebenzi namalunga bazibophelela. 

5.2.2 Ubuncani, le Khodi kufuze ifune bona woke amalunga, kuhlanganise nabaholi 
nabasebenzi: 

5.2.2.1 Baziphathe ngesithuzi, ukwethembeka nesirhawu empilweni yabo omphakathi 
nangefihlweni. 

5.2.2.2 Bagweme nanyana ngikuphi ukuziphatha okungaletha ihlazo enhlanganweni 
namkha emphakathini wamaKrestu ngokubanzi. 

5.2.2.3 Bangazibandakanyi ekuziphatheni okumbi kwezomseme, ukuhlukumeza namkha 
ukuhlukumeza kwananyana ngiliphi ihlobo. 

5.2.3 Abefundisi nabakhokheli beenkolo kufuze bagcine imikhawulo efaneleko 
yobungcwethi nabantu bebandla, khulukhulu nabentwana nabantu abakhulu 
abasengozini. 



5.2.4 Labo abasenkhundleni zamandla akukafuzi basebenzise amandla wabo 
ukuzizuzisa. 

5.2.5 Amalunga kufuze agweme ukungqubuzana kweendingo. Lapho kungaba khona 
ukungqubuzana okunjalo, kufuze kuvezwe ehlakeni eliphetheko. 

5.2.6 Ukuvuleka kufuze kugcinwe kiyo yoke imisebenzi yokubuthelela iimali, begodu 
umnqopho weemali ezibuthelelweko kufuze utjhayelwe kuhle. 

5.2.7 Imfihlo yelwazi elabelwana ngalo ngesikhathi sokwelulekwa ngokomfundisi 
namkha ngokwelulekwa ngokomqondo kufuze ivikelwe, ngaphandle kwalapho umthetho 
ufuna bona lelo lwazi libikwe (isibonelo, ukuhlukunyezwa kwabentwana namkha 
ukusongelwa okuthembekileko kokulimaza). 

5.2.8 Iinhlangano kufuze zizibophelele ekuphatheni woke umuntu ngesithunzi 
nangehlonipho, kungabinedaba yebebala, ubulili, ubuhlanga namkha ubujamo 
bezomnotho nezenhlalo. 

5.3 UKUTHOBELA UMTHETHO NEMITHETHOMGOMO 

5.3.1 Iinhlangano ezihlanganyelako kufuze zizibophelele ekusebenzeni ngokuvumelana 
nayo yoke imithetho yeSewula Afrika. 

5.3.2 Iinhlangano zomKhakha wamaKrestu kufuze zitlolise njenge: iHlangano engenzi 
inzuzo (NPO) emNyangweni wezokuThuthukiswa KomPhakathi, namkha iKhampani 
Engenzi Nzuzo (NPC) eKhomitjhini yeNkampani namaLungelo wePahla yobuHlakani 
(CIPC), namkha ngaphasi kwananyana ngisiphi esinye isakhiwo esamukelwa mthetho. 
Isinyathelwesi siqakathekile ekwakheni ukwethembeka kwenhlangano. 

5.3.3 Kuyakhuthazwa bona iinhlangano zitlolise kwa-SARS njengeHlangano yomNqopho 
woMphakathi (PBO) ukuze zikwazi ukukhupha amarisidi weminikelo avunyelwe ngaphasi 
kwesiGaba 18A somthetho wentela. 

5.3.4 Iinhlangano kufuze zithobele yoke imithetho yentela, kuhlanganise ne-PAYE 
yabasebenzi kanye ne-VAT, lapho kufanele khona. 

5.3.5 Amarekhodi wezeemali anembako kufuze agcinwe okunganani iminyaka emihlanu, 
njengombana kufunwa mthetho. 

5.3.6 Umthetho WeemBandela Ezisisekelo ZomSebenzi, Umthetho WezobuDlelwano 
EmSebenzi kanye noMthetho Wokulingana EmSebenzi kufuze kuthobelwe kibo boke 
abasebenzi, begodu incwadi zesivumelwano zomsebenzi kufuze zinikelwe boke 
abasebenzi. 

5.3.7 Iinhlangano kufuze ziqinisekise bona zoke izakhiwo zazo zithobela amazinga 
avamileko wepilo nokuphepha. 



5.3.8 Kufuze kusetjenziswe umgomo oqinileko wokuvikela abentwana, ohlanganisa 
ukuhlolwa okufaneleko kwabo boke abasebenzi nabazithandela ukusebenza 
nabentwana kanye nabantu abasengozini, ngokuvumelana neRejista yeNarha 
Yokuvikelwa Kwabentwana. 

5.3.9 Iinhlangano kufuze zithobele umthetho wokuvikelwa kwelwazi lomuntu (POPIA) 
ngokubuthelela, ngokugcina nangokusebenzisa ilwazi lomuntu lamalunga nabanikeli 
ngendlela enomthwalo wemfanelo. 

5.3.10 Iinhlangano kufuze zithole iimvumo namkha iintifikhethi zokusebenzisa izakhiwo 
ezifunwa ziphathimandla zendawo. Lapho kufanele khona, iimphathimandla kufuze 
zinikele isekelo elifaneleko. 

6. UKUQALISA UKUSEBENZISA UHLAKA 

Ukuqinisekisa bona leli phahla lisebenza kuhle begodu lifikelela iinhloso zalo, 
kuzakusungulwa ihlangano kazwelonke ezijameleko. 

6.1 UMKHANDLU WOMKHAKHA WAMAKRESTU WEZOKUZIPHATHA 
NOKUZIPHENDULELA (CPCEA) 

6.1.1 Umkhandlu womkhakha wamaKrestu wezokuziphatha nokuziphendulela 
(Christian Practice Council for Ethics and Accountability – CPCEA) uzakusebenza 
njengehlangano ezijameleko eyakhiwe babarholi bamaKrestu abahlonitjhwako abavela 
eenhlotjeni ezihlukahlukeneko zamaKrestu, kanye neengcwethi zamaKrestu 
kwezomthetho, kwezeemali nezokuziphatha. Lapho kufanele khona, i-CPCEA 
izakuhlanganyela emkhandlwini wabasebenzi beenkolo ozakusungulwa yiKhomitjhana 
ye-CRL, ngokuya ngemigomo yokusebenza yeKomidi lesiGaba 22. 

6.1.2 Imisebenzi yoMkhandlu izakuhlanganisa lokhu okulandelako, kodwana ingagcini 
lapho: 

6.1.2.1 Ukugcina irejista yomphakathi yeenhlangano zamaKrestu ezamukele 
ngokuzithandela lolu Hlaka begodu zatifikhethwa ngaphasi kwalo. 

6.1.2.2 Ukuthuthukisa imihlahlandlela ebanzi namathulusi azakusiza iinhlangano 
ekusebenziseni leli phahla. 

6.1.2.3 Ukunikela ukufundisa ngokuphathelene nokuphathwa kuhle, ukuphathwa 
kwezeemali kanye nokuziphatha okufaneleko. 

6.1.2.4 Ukwamukela nokuphenya ngefihlo iinlilo ezimayelana neenhlangano 
ezingamalunga ngokuphathelene nokwephulwa kwemigomo yalo leli phahla. 

6.2 ISITIFIKHETHI KANYE "NESITJENGISO SOKUJAMA OKUHLE" 

6.2.1 Iinhlangano ezikwazako ukukhombisa bona zithobela amazinga abekwe leli Hlaka 
(isibonelo, ngokuletha imiThethosisekelo yazo, imigomo eziyamukelako kanye 



nobufakazi bokuthobela iimfuneko zomnyaka zombuso ezifana nokurejistrwa kwe-NPO 
nokuthobela imithetho yentela) zizakuphiwa yi-CPCEA: "Isitjengiso Sokuma Okuhle" 
(Seal of Good Standing). 

6.2.2 Isitjengiso lesi sizakuba liphawu lomphakathi eliveza ukuzibophelela 
kwenhlangano ekuziphenduleleni nokuziphatheni okuhle. Sizakusiza amalunga 
webandla, abanikeli beminikelo kanye nomphakathi ukwenza iinqunto ezinolwazi lokha 
nakhetha iinhlangano abafuna ukuzisekela namkha ukusebenza nazo. 

6.3 UKURARULULA IMIBANGO NEZIJEZISO 

6.3.1 I-CPCEA izakusungula indlela enobulungiswa, evulekileko netjhatjhalazi 
yokwamukela nokurarulula iinlilo nemibango. 

6.3.2 Izijeziso zokungathobeli leli phahla zingahlanganisa: ukufuna bona inhlangano 
ithathe amagadango wokulungisa, ukujamiswa kwesikhatjhana kweSitjengiso 
Sokujama Okuhle; ukusulwa kwenhlangano erejisteni yeenhlangano ezitifikethiweko; 
namkha ukwazisa umphakathi lokha nakunokwephulwa okukhulu namkha 
okubuyekezwe kanengi. 

7. ISIPHETHO 

7.1 Leli phahla lokuzilawula aluhloselwe ukuletha ukulawulwa kwenkolo mbuso. 
Kunalokho, linyathelo lokuzithandela elithathwe miphakathi yamaKrestu ukuvikela 
ubuzotha babo, ukubuyisela nokuqinisa ukwethembeka komphakathi, nokuqinisekisa 
bona umkhakha wamaKrestu uragela phambili nokuba namandla wokwenza okuhle 
emphakathini weSewula Afrika. Ngokwamukela leli phahla, iinhlangano zamaKrestu 
ziqinisekisa bona ukukholwa kweqiniso akutjengiswa ngokutjhumayela kwaphela, 
kodwana kutjengiswa nangokuphila ngeenkambiso zesithunzi nokuziphendulela. 

7.2 leli phahla eliphakanyisiweko lizokuzilawula eSewula Afrika libalulekile khulu begodu 
likhambisana nemikhuba emihle yamazwe ngamazwe, ngesikhathi esifanako 
lilungiselelwe ubujamo beSewula Afrika. 

7.2.1 Liceda ukuwelela emikhawulweni: leli phahlaka lilandela indlela emiphakathi 
ihlangana neendlela ezinokulawulwa okuncani kodwana ezineengozi ezikhulu kanye 
neendlela ezilawulwa khulu mbuso. 

7.2.2 Likhambisana nemikhuba emihle yamazwe ngamazwe: lile phahla lilingisa amazwe 
aphambili ngokugandelela ukuvuleka, ukuphathwa kuhle kanye nokuziphendulela 
ngokusebenzisa "Isitjengiso sokujama okuhle." 

7.2.3 Linyathelo eliqakathekileko Nelifunekako: Kunomkhuba obonakalako emhlabeni 
woke wokukhuphula amazinga wokuziphendulela. Ngokuqinisa ukuzilawula, 
iinhlangano zamaKrestu eSewula Afrika zingarhola indlela le, zivikele ukuzijamela kwazo 
begodu zakhe ukwethembeka komphakathi. 



7.2.4 Lirarulula imiraro balulekileko: Ukugandelela kwaleli phahla iKhodi yokuziphatha 
kanye nokuvikelwa kwabentwana kurarulula ngokunqophileko iimbangela ezivamileko 
zokubhalelwa kweenhlangano emhlabeni. Ngalokho-ke, leliphahla akusilo kwaphela 
ithulusi lokuqinisekisa ukuthobela umthetho, kodwana liyindlela ebalulekileko 
yokulawula ubungozi nokuqinisa ubuzotho bokuziphatha. 



IHLATHULULO YAMAGAMA 

Iinhlangano 
ZamaKrestu 
 

Ziinqhema zeenhlangano ezakhiwe phezu kweenkolelo 
ezifanako zamaKrestu, ezihlose ukukhuthaza ukukholwa 
namkha ukusebenzela abanye ngokwemigomo yobuKrestu. 
Lokhu kuhlanganisa amasonto, iinkonzo kanye nezinye 
iinhlangano ezihlanganiswe kukukholwa okufanako, nanyana 
zihlukahluka ngokwesakhiwo, ukuphathwa, indlela yokukhonza, 
iinkonzo nemisebenzi, zihlala zizimisele ukuphila ngethando 
neemfundiso zakaJesu. 
 

UmKhakha 
WamaKrestu 
 

Ukuqalisela kiwo woke amahlelo, amasonto neenhlangano 
ezingaphasi kobuKrestu. 
 

UmKhandlu 
WomKhakha 
WamaKrestu 
Wezokuziphatha 
Nokuziphendulela 
 

UmKhandlu osungulelwe ukuthuthukisa, ukusekela nokulawula 
ukuqalisa kokusebenza iphahla lokuzilawula ngokuphathelene 
nokuziphatha nokuziphendulela kwabakhambeli bawo woke 
amahlelo wamaKrestu. 
 

IKomidi LesiGaba 
22 Elisebenza 
Okwesikhatjhana 
 

IKomidi elasungulwa yiKhomitjhana Yokuthuthukisa Nokuvikela 
Amalungelo Wemiphakathi YamaSiko, Yeenkolo NamaLimi 
eSewula Afrika ukuqalana nokuhlukunyezwa, ukukhuthaza 
ukuziphendulela kanye nokwakha indlela yokuzilawula 
emKhakheni wamaKrestu, kuhlanganise nokuthuthukisa 
amakhodi wokuziphatha. 
 

Ukuzilawula 
 

Yimigomo, amazinga kanye namakhodi wokuziphatha ahloselwe 
ukukhuthaza ukusebenza okuhle, ukuqinisekisa 
ukuziphendulela nokwakha ukwethembeka komphakathi, 
athuthukiswe, asekelwe begodu asetjenziswa mkhakha 
wamaKrestu ngokwawo. 
 

 



ISITHASISELO A 

IHLELO LOKUSEBENZA NENQUBO YOKUBONISANA NGAWO UHLAKA 
LOKUZILAWULA LOMKHAKHA WAMAKRESTU 

IKomidi lesiGaba 22 lizakuraga ngokubonisana kazwelonke nabathintekako 
abahlukahlukeneko ngokusebenzisa iindlela ezihlukahlukeneko zokubuthelela imibono, 
iincumo kanye nemitjho ngaphambi kokuphothulwa koHlaka lokuzilawula lomKhakha 
wamaKrestu. 

Abathintekako abazokuboniswana nabo bahlanganisa: 

1. Iinhlangano ezikulu nenqhema ezijamele umKhakha wamaKrestu; 

2. Abarholi bendabuko; 

3. Abarholi bamahlelo wamaKrestu; 

4. Abefundisi beenhlangano kanye nabefundisi abazijameleko; 

5. Amalunga wamaKrestu nabantu abasinde ekuhlukunyezweni; 

6. Iinhlangano ezifaneleko zesihloko 9 (njengeKhomitjhana Yokulingana Kobulili 
kanye neKhomitjhana YamaLungelo Wabantu) 

7. Iminyango kaRhulumende efaneleko (njenge-COGTA kanye nezeKhaya). 

8.  Umphakathi woke. 

9. Ukufunda eenhlanganweni ezifaneleko (njenge-Health Professions Council 
kanye ne-Law Society) 

10. Ukufunda emikhubeni yamanye amazwe. 

11. Ukubonisana neengcweti zeTheoloji, amaYunivesithi kanye nezomthetho; 

12. Ukuphothula umbiko nokuwethula eKomidini lePalamende; kanye 

13. Ukusungulwa koMkhandlu womKhakha wamaKrestu wezokuziphatha 
nokuziphendulela. 

 


